
જોધો માણેક : મૂળુ માણેક
૧૦૧
 



ભડકો થાય. તેમ ધીરે ધીરે વિચાર કરીને બાપ દીકરો
ભભૂકી ઉઠ્યા.:

“જોધો ભા ! તોથી કીં નાઈ થીણું. અસાંથી સેન નાંઈ
થાંદો. દ્વારકાં પાંજી આય, પલટણવાળેજી નાય ! પાંજી રોજી
બંધ કરી છડ્યું આય ! પાણ પાંજો ગામ ગીની ગીંડો.
[તારાથી કાંઈ નથી થવાનું. અને હવે અમારાથી સહન નથી
થતું. દ્વારકા આપણી-આપણા બાપની છે, પલટણવાળાની
નથી. શા માટે આપણી રોજી બંધ કરી ? આપણે આપણું
ગામ પાછું લેશું.] ”

“દ્વારકા પાંજી આય !”

દેવળના ઘુમ્મટ જેવા જોદ્ધાના હૈયામાં પડઘો પડ્યો :
“દ્વારકા પાંજી આય !"

ઓહોહોહો ! કેવો મીઠો પડઘો -! આખે શરીરે રોમરાઈ અવળી
થઈ ગઈ. પણ ગરવો જોધો એ મમતાનો ઘુંટડો ગળી ગયો.

એવે ને એવે ધીરે અવાજે એણે ઉત્તર દીધો કે “ભાઈ !
વસઈ વાલેજા ચડાવ્યા મ ચડો. આજ પાંજે સેન કર્યા વન્યા
બીયો ઇલાજ નાંય. હકડી ઘડીમેં પાંજા ચૂરા થીંદા. અચો,
પાણ રામજીભાજી સલાહ ઘીનું [ભાઈ ! વસઈવાળા વાધેરોના
ચડાવ્યા ચડો મા. આજ આપણે સહન કર્યા વિના બીજો ઈલાજ
નથી. એક ઘડીમાં આપણા ચૂરા થઈ જશે. ચાલો આપણે
રામજી ભાની સલાહ લઈએ.]

રામજી શેઠ નામે દ્વારકાનો ભાટીઓ હતો. અમરાપરવાળા 
વાધેરોનો સાચો ભાઈબંધ હતો. ડાહ્યા વેપારીએ આ
ઉશ્કેરાયલા બાપ બેટાને ઠાવકી જીભે સલાહ આપી કે “ભાઈ,
આજ લડવામાં માલ નથી. વસાઈવાળાના ચડાવ્યા ચડશો નહિ.”

રોજ રોજ પલટનવાળાઓની આવી છેડ સાંખતા સાંખતા
વાઘેર ટીલાતો બેઠા રહ્યા. પણ પછી છેવટે એક દિવસ સહન
કરવાની અવધિ આવી ગઈ.

